
Балалар үйінде тәрбиеленген жасөспірімдердің  
әлеуметтік ерекшеліктері

Мақалада балалар үйінде тәрбиеленген жасөспірімдердің  отбасында тәрбиеленген балалардан әлеуметтік-
психологиялық ерекшеліктері көрсетілген. Қазақстандық және шетелдік ғалымдардың еңбектеріне сүйене 
отырып, осы топтағы жеткіншектердің әлеуметтік-психологиялық проблемаларын зерттеудің және олардың 
елімізде әлеуметтік қорғалуының негіздері анықталды.
Зерттеу нысаны: ата-ана қамқорлығынан айырылған балалар үйінде тәрбиеленуші жасөспірімдер. 
Зерттеу пәні: балалар үйінде тәрбиеленуші жасөспірімдердің әлеуметтік ерекшеліктерінің негізгі себебінің 
көрінуі мен мазмұны болып табылады.
Зерттеу мақсаты: балалар үйлерінде тәрбиеленушіледің әлеуметтік-психологиялық жетілулерінің негізгі 
себептерін көрсету мен  ерекшеліктерін зерттеу арқылы проблема тудырып отырған себептерге байланысты 
шешу жолдарын қарастыру. 
Зерттеудің болжамы: әртүрлі шетелдік және қазақстандық ғалымдардың еңбектерін талдаудың көмегімен 
анықталған әлеуметтік, психикалық ерекшеліктерінің спецификалық көрінісі бар. Зерттеудің болжамын 
эмпирикалық зерттеу жүргізу үшін арнайы нормативтік құжаттар қарастырылды. Олар келесі заңдар – 
Қазақстан Республикасының Президенті Н.Ә. Назарбаевтың 2012 жылғы 14 желтоқсандағы «Қазақстан-2050» 
стратегиясы қалыптасқан мемлекеттің жаңа саяси бағыты» атты Жолдауы, Қ.Р. баланың құқықтары туралы 
заңы.
Түйін сөздер: балалар үйінде тәрбиеленуші, тұл жетім, әлеуметтік жетім, әлеуметтік-психологиялық ерекше-
ліктер, әлеуметтік депривация, интернат.

M.A. Nartaeva, N.U. Shedenova
Social characteristics of adolescents living in orphanages

the article shows the socio-psychological characteristics of adolescents – orphanages in comparison with children 
growing in families. The main approaches to the study of this group of adolescents, the social and psychological issues 
of orphanhood and social protection in the country have been  identified on the base of the analysis of kazakhstani and 
foreign scientists works.
Keywords: children's home, orphan, social orphan, social and psychological characteristics, social 
deprivation,boarding school.

М.А. Нартаева, Н.У. Шеденова
Социальные особенности подростков, воспитывающихся в детских домах

В статье показаны социально-психологические особенности  подростков – воспитанников детских домов, в 
отличие от детей, воспитывающихся в семьях. На основе анализа трудов казахстанских и зарубежных ученых 
выявлены основные подходы к изучению данной группы подростков, социально-психологических проблем си-
ротства и их социальной защиты в стране.
Ключевые слова: воспитанник детского дома, сирота, социальная сирота, социально-психологические особен-
ности, социальная депривация, интернат.

«Бақыт деген сенің бала күндерің» деп 
Мұқағали Мақатаев айтқан. Балалық шақ – 
қамсыз, мұңсыз, қызықпен өтетін бақытты 

балалық болуы тиіс. Бірақ та балалық шағында  
ата-ана қамқорлығынсыз қалған балалар сол 
бақытты сезініп жүрген жоқ. Үкімет тарапынан 

түрлі қолдаулар көрсетілгенімен, ата-анасының 
орнын алмастыра алмайтыны белгілі. Елімізде 
балалығында қуанып күле алмаған, ата-анасына 
еркелей алмаған сәбилер көбейіп барады. Бізде 
жетім балалар саны көп. Туған перзентіне тас-
бауыр, ата-аналардың кесірінен жетімдер үйінде 
өсіп жатқан балалардың тағдыры ешкімді де 
немқұрайлы қалдырмайды. Бұл бүгінгі күннің 
ащы шындығы. Әрине, жетімдер үйі барлық 
мемлекеттерде бар. Алайда қазақ – ежелде 
жетімін қаңғыртпаған, жесірін тентіретпеген 
халық. Өркениет дамығаннан бері біздің елде 
де жетімдер үйі, қариялар үйінің саны ар-
тып кетті. Әрине, бұл тек жеке бастың емес, 
қоғамның қасіреті, балалық шақта қатыгездікке 
жол, зорлыққа орын жоқ болуға тиісті. Бірақ та 
мына жарық дүниеге келмей жатып, тастап кет-
кен анасының қатыгездігін сезінген бала мына 
жалған дүниеде зорлық, жауыздықтың да орын 
алатындығын ерте сезініп өседі. Қорғансыз 
баланың отбасында, қоғамдық орында қорлық 
не зорлықты көріп, бұл өмірден алыстап қалуы, 
әлемнің барлық елдерінде жиі орын алатын 
қауіпті құбылыс. Адамзат санасын уақыт биле-
ген қазіргі нарық заманында үлкендер баланың 
ішкі сырына көңіл бөле бермейді.

Жетімдік – баланың әлеуметтік, психикалық 
дамуына қатты әсер етеді. Ата-анадан айырылған 
және интернат жағдайына түскен балалардың 
жалпы психикалық, әлеуметтік жағдайы төмен-
дейді, өзін-өзі реттеп-бағыттауы бұзылады, 
көңіл күйі жабырқау болады. Балалардың ба-
сым көпшілігінің өмірге құштарлығы жоғалады, 
өзіне-өзінің сенімсіздігі күшейіп, бойын үрей 
басады. Эмоционалдық-танымдық талпыны-
сы төмендейді де, интеллектуалдық дамуы 
тежеледі. Жетімдік екі түрге жіктеледі: 

1) әлеуметтік жетім – ата-анасы бар немесе 
қайтыс болмаған, бірақ ата-ана өз келісімдерімен 
баладан бас тарту, сондай-ақ ата-ананың 
түрлі сол қылықтарға бару арқылы олардың 
құқықтарын шектеп баланы айырып алу;

2) тұл жетім – ата-анасының екеуi де неме-
се жалғыз басты ата-анасының біреуінің қайтыс 
болуы тұл жетім деп аталады. 

Қазір 2014 жылда  әлеуметтік жетім тұл же-
тімге қарағанда 80 пайызды құрап отыр. Қалған 
пайызы ғана тұл жетімдер. Республика бойын-
ша жетім және әлеуметтік жетімдер саны 400 
мыңнан астам. Бұл сан жыл сайын 8 мыңға 
толығады. Сондай-ақ балалар үйлерінде және 

білім беру жүйесінің басқа да ұйымдарында 
11612 бала болса, олардың тек 2106-сы тұл 
жетім. Қалған 9506 баланың ата-анасы бар. 
Яғни, әлеуметтік жетімдер [1].

Әлеуметтік жетімдіктің негізгі себептері:
– отбасы рөлінің төмендеуі; ата-ананың бала 

тәрбиесіндегі жауапкершілігінің төмендеуі;
– отбасының, әсіресе жас отбасының мате-

риалдық-тұрмыстық қиындықтарға төзе алмауы,  
жеңе алмауы; 

– мектеп, отбасы және қоғам арасында 
қарым-қатынастың жетіспеуі; 

– отбасылық тәрбие құндылығының тиісті 
деңгейде насихатталмауы;

– балалар мен ата-ананың денсаулық жағ-
дайы; 

– некесіз бала туудың өсуі;
– ажырасу санының артуы.
Статистика жөніндегі агенттіктің мәліметі 

бойынша, елімізде 2012 ж. 4 млн. 300 мың отба-
сы болса, олардың орташа құрамы 3,5 адамнан 
келеді екен. Ал жеті, одан да көп мүшесі бар от-
басылар 8 пайызды ғана құрайды. Қазақстанда 
соңғы 5 жылда некеге тұрғандар саны 683 мыңға 
жетсе, 179 800 ажырасу тіркелген. Яғни некеге 
тұрушылар 14,4 – ал ажырасушы жұптар 21,6 
пайызға артқан. Осы уақыт аралығында дүниеге 
келген баланың 20 пайызы некесіз туған [2].

Әр ерлі-зайыпты жұптың баланың болашақ 
тағдырына жауапкершілікпен қарамауы, сон-
дай-ақ бала алдындағы ата-аналық парыз 
бен азаматтық сана-сезімінің төмендеп кетуі 
әлеуметтік жетімдіктің негізгі себебі болу-
да. Адам қашанда өзі жасаған іс-әрекетін 
өзінше ақтайды. Бірақ әрбір отбасында әке 
мен шешенің рөлі, мәртебесі  түпкі темірқазық 
болып табылатынын ұмытпау керек. Әрбір 
бала өзінің мүдделеріне қайшы келетін 
жағдайларды қоспағанда, отбасында өмір 
сүруге және тәрбиеленуге, өз ата-аналарын 
білуге, олардың қамқорлығында болуға және 
олармен бірге тұруға құқылы. Әрбір ата-ана 
өз баласын асырап-бағуға және тәрбиелеуге, 
денсаулығына қамқорлық жасауға, орта білім 
алуын қаматамсыз етуге міндетті. Бұл қағидалар 
халықаралық және ҚР заңнамаларында көз-
делгенімен, елімізде ата-аналары тірі бола тұра, 
баласын тірі жетім атандырып, балалар үйінде 
қалдырып жүрген қандастарымыз көп. Міне, 
осылайша, қоғамымызда әлеуметтік жетімдік де-
ген ұғым қалыптасқан. Әлеуметтік жетімдіктің 

алдын алу – мемлекетіміздің басты саясатының 
бірі. Тастандылық – жеке адамның өміріне қауіп 
төндіретіндіктен, оны азаматтық еріктілік деп 
емес, қылмыс ретінде бағалау дұрыс болады. 
Заңға кісі өлтіргені үшін қандай жауапкершілік 
жаза қолданылса, тастандылыққа да тап сондай 
жаза заң түрінде белгілену қажет. 

Адамның қоршаған ортамен тиімді өзара 
әрекеттесуінің негізгі бір жолы өз өміріне және 
іс-әрекетіне қауіпсіз қызмет ететін (кепіл бере 
алатын) үйлесімді, жан-жақты қарым-қатынас 
орнату болып саналады. Осы байланыстар туыл-
ған сәтінен бастап адамның үздіксіз дамуын,  әрі 
жетілуін қалыптастырады. Жабық мекемелерде 
және балалар үйінде тәрбиеленушілер туралы 
айтқанда, бұл топтағы балалар ерекше және әр 
текті құрам.

Балалар үйінде тәрбиеленушілердің даму 
ерекшеліктерін шетел (А. Адлер, А. Фрейд,  
Дж. Боулби, С. Порванс, Р. Липтон, М. Айнсворз, 
Р. Шпиц, Э. Пиклер, М. Винце және т.б.) психолог-
зерттеушілер белсенді түрде қарастырды. Олар 
ата-ана қамқорлығынан айырылған балалар, 
тіпті, өмірінің алғашқы жылында-ақ отбасында 
тәрбиеленіп жатқан, өзімен жасты балалардан 
ерекшеленіп тұрады. Ата-аналардың өз балала-
рын қабылдамауы олардың тұлғалық дамуына 
ауыр зардап әкелетіндігін айтады.

Қазақстандық ғалымдар Г.С. Әбдірайымова, 
Г.О. Әбдікерова, З.Ж. Жаназарова, К.У. Бие-
кенов, М.С. Садырова, С.М. Дүйсенова және 
т.б. ғалымдар өздерінің ғылыми еңбектерінде 
жастардың әлеуметтенуін, жастар саясатын, 
және отбасын әлеуметтік қорғаудың аспек-
тілерін зерттеген жұмыстары бізге  балалар 
үйін де тәрбиеленушілердің өзекті мәселелерін 
анық тауға мүмкіндік берді.

Балалар үйінде тәрбиеленушілердің отба-
сында тәрбие алған балалардан төмендегідей 
ерекшеліктерін көрсетуге болады:

– көңіл-күйдің төменгі, жағымсыз фоны;
– эмоцияның жұтаңдығы, қарым-қатынастың 

эмоциялық біркелкі тәсілі;
– көңіл-күйдің тез ауысуына бейімділігі (жы-

лау, айқайлау, көңіл-күйдің көтерілуі, агрессия, 
қабағы ашылмаушылық);

– эмоциялық үстірттік, жағымсыз күйзелісті 
тез ұмыту үшін жуып-шаюға икемділік;

– қоршаған ортамен байланыстың эмоциялық 
тұрақсыздығы; 

– әлеуметтік байланыстарда адамдармен 
тәжірибенің жоқтығы (оқуда, жұмыста, қызмет 
көрсету орындарында және т.б.);

– еңбектенуге қабілеттіліктің және қажетті-
ліктің қалыптаспауы;

– өмірдің материалдық жағын түсінбеушілік, 
арқа сүйеушілік;

– өмірде қалыпты отбасы құруға тұлғалық 
тәжірибенің жоқтығы;

– өзіне тән даралықтың дамымауы;
– психикалық денсаулық күйінің нашарлығы 

[3].
Мұнымен қатар олар адамның құрсақтағы 

кезеңінде өмірлік қажеттіліктер мен мүмкін-
діктің жоқтығы тұлғаның дамуындағы өзіне 
тән ерекшеліктерге және организмнің қалып-
тасуындағы жағымсыз күйге әкелетіндігін 
анықтайды. Осы күйдің пайда болуының себебін 
анықтауда ғалым психологтар «депривация» 
терминін қолданады.

Депривация – психология мен медици-
нада кең қолданылатын термин. Бұл термин 
ағылшынның  «deprivation» сөзінен шық қан, 
қа зақ ша мағынасы: өмірлік маңызды қажетті-
ліктерді қанағаттандыру мүмкіндігінің шектелуі 
немесе жойылуы [4].

Көптеген зерттеушілер депривацияны адам-
ның өмірде қандай да бір маңызды қажет тілікке 
толық қанағаттанушылығының жоқтығы деп 
тұспалдайды. Баланың өмірін әлеуметтік шек-
теу жағдайы және басқа да әсерлер ерекше 
психикалық күй – психикалық депривацияның 
пайда болуына әкеледі. Жетім балаларға 
қатысты осы мәселені қарастыруда ұзақ уақыт 
аралығында маңызды психикалық қажеттіліктен 
айырылу ерекше әлеуметтік мағына болып 
есептеледі. Депривация тұлғаның қалыпты 
эмоциялық көрініс шеңберінен шықпай-ақ же-
ңіл өзгерістер түрінде пайда болуы да мүмкін.

Психикалық депривация проблемасын ғы-
лымда ұзақ уақыт зерттеуді қажет етеді. Алай-
да депривация тұжырымдамасының өзіндік 
шығу тегі бар. Кез келген құбылыстың дамуын 
қарастырғанда ғана оның нәтижесі соншалықты 
толық әрі түсінікті болуы мүмкін.

Бұл терминнің этимологиясына үңілсек, 
ағылшын, француз, испан тілдерінде «бөлу», 
ал орыс тілінен аударғанда «жеке, жабық, 
бөлек» мағынасында айтылады. Этимологиялық 
талдаудың өзі айтып тұрғандай, депривация 
қажеттіліктердің өтелмеуі, соның нәтижесінде 

оларды қанағаттандыратын қайнар көздерден 
бөлінуі.

«Депривация» терминін ағылшын пси-
хологы Дж. Боулби еңгізді. Ол өзінің 1952 
жылы жарияланған «Ана қамқорлығы және 
психикалық денсаулық» атты еңбегінде, екінші 
дүниежүзілік соғыстан кейін ана қамқорлығынан 
және сүйіспеншілігінен айырылған балалар 
эмо циялық, дене және интеллектуалды дамуы 
жағынан артта қалғанын атап өткен [5].

Депривация феноменінің ашылуы ғылымда 
өте маңызды орынға ие болды. Аталған ұғымға 
қызығушылық білдірген бірқатар зерттеушілер 
түрліше анықтама береді, дегенмен де олардың 
мағынасы бірдей. Мәселен, В. Каган «депри-
вация» терминін субъектінің өзіне маңызды, 
қажетті нәрселерден айырылып қалғанда 
білінетін күй деп санаса, үлкен психологиялық 
түсіндірме сөздіктің авторы А. Ребердің ой-
ынша, "қандай да бір қалаған объектіден не-
месе адамнан айырылғанда немесе оны 
жоғалтқанда көрінетін күй". Ал Ч. Райкофт 
психоаналитикалық терминдер сөздігінде, де-
привацияны «қажеттіні ала алмау тәжірибесі» 
деп анықтаған [6].

З. Матейчик, Й. Лангмейердің деприва ция 
тұжырымдамасында отбасынан  тыс тәрбие ле-
ніп жатқан бала тұлғасының дамуы ішкі және 
сыртқы жоспардағы кикілжіңдер арқылы жүзеге 
асырылады. Сыртқы жағдайда – тұлға мен қоғам 
арасында, ал ішкі жағдай тұлғаның 3 субстанция 
арасында жоғары «Мен» (тұлғаның ұғынылатын 
әлемі) және «Оно» (іс жүзіне аспайтын, меңгере 
алмайтын) болады. Бұдан шығатын қорытынды, 
отбасын жоғалтқан баланың тұлғалық даму 
заңдылықтары динамикалық және әртүрлі 
қажеттіліктері мен мотивтерді қанағаттандыруды 
зерттеуден  туындайды. Бұл тұжырымды жақ-
тау шылар депривацияны балалар үйінде 
тәрбиеленушілердің ерекше психикалық күйі 
ретінде бөліп көрсетеді де, онда ұзақ уақытқа 
шек  телген психологиялық қажеттіліктерді тө-
мен дегідей типтерде көрсетеді:

– сенсорлық – әртүрлі модальді ынталан-
дырулардың жетіспеушілігінен туындаған (көру, 
есту);

– когнитивтік – оқуға және әртүрлі дағды-
ларды меңгеруге қанағаттанбаушылықтан және 
ортаның жұпынылығынан туындаған;

– эмоциялық – үлкендермен, ең алдымен, ана-
сымен және өз құрбыларымен қарым-қатынас-
тың жетіспеушілігінен  туындаған;

– әлеуметтік – әлеуметтік рөлдерді меңгеру-
дің құралы болатын қоғамда өз орнын таба білу 
мүмкіндігінің жоқтығынан және іс жүзіне асыра 
алмауынан туындаған [7].

Ағылшын зерттеушісі Л. Ярроу балалар 
үйінде тәрбиеленушілердің даму жағдайының 4 
түрін анықтайды: аналық депривация (баланың 
биологиялық анасымен байланысының болма-
уы), сенсорлық депривация (қабылдау айқын-
дығының төмендеуі), әлеуметтік депривация 
(баланың басқа адамдармен қарым-қатынасының 
шектелуі), эмоциялық депривация (қарым-қа-
тынасқа түсу барысында эмоцияның әлсіз 
көрінуі, айналаны енжар сезінуі). Түрлі депри-
вация салдарынан балалар үйінде тәрбиеленген 
жасөспірімдер жалғыздықты қатты сезініп, ішкі 
жан дүниелері күйзеліске түседі. Өздерінің 
көңілдерін ішімдік ішу, темекі тарту арқылы 
жұбатқандай болады. Үлкендерден, достарынан 
жақсы нәрсе күтпейді, ал бола қалған жағдайда 
ол нәрсені үреймен, сенімсіз оймен қабылдайды. 
Мұндай жағымсыз эмоциялық күй, жалғыздық 
сезімі олардың жүйкесі мен психикасының 
бұзылуына, түрлі ауруларға шалдығуына әкеледі. 
Тұлғалық, психикалық бұзылыстар, ең алдымен, 
жасөспірім жетімдерде  түрлі аурудың белгіле-
рін, үрейлерін, мазасыздықтың жоғарылауын, 
әлеу мет сізденуін, бейімсіздіктерін туғызып, 
оларды ерте психикалық жарақаттануға әкеледі.

Л. Ярроудың жетім балалардың дамуындағы 
артта қалушылықтың күрделі түрлерін аналық 
депривациядан деп есептейтіндігінде көптеген 
психолог зерттеушілер де келісті. Нақтырақ 
айтсақ, ағылшын психологы Р. Бернс өз талда-
уында: жаңа туылған нәрестенің ата-анаға не-
месе оның орнындағы тәрбиешіге, күтушіге ба-
уыр басуы кезіндегі сәтсіздіктер келешекте ол 
баланың Мен тұжырымдамасының жағымсыз, 
өзіне-өзі сенбейтін, шектен тыс тұйық, тіпті, 
агрессивтілік жағдайда дамуға әкелетінін айта-
ды. Өйткені, балада ең алдымен, жалғыз қалу, 
ешкімге керек болмау сезімі пайда болып, содан 
кейін ол жағымсыз Мен-тұжырымдамасының 
негізіне айналады. Бұл өз кезегінде, яғни жетім 
баладағы енді қалыптасып келе жатқан Мен-
тұжырымдамасында аналық депривация салда-
рынан жағымды, адамгершілік сапалары жойы-
лады, сондықтан да ол өзін басқа адамдардан 
агрессияның көмегімен қорғайды айналасын 
өзіне жау санайды [8].

Э. Эриксонның пайымдауынша, мұндай 
ба лаларда айналасына деген негізгі сенім 
қалып таспайды, керісінше, жауластық сезімде 
болады.  Ал Г.М. Сысоева өмірде маңызды қа-
жет тіліктерге қанағаттанбаған баланың агрес-
сиялық, дөрекі әрекеттері олардың қорғаныш 
реакциялары болып табылады. Осындай теріс 
әрекеттерге бару арқылы олар өздерін төмендет-
пеуге тырысатынын өз жұмысында атап көр-
сетеді. 

Мен тұжырымдамасы отбасынан тыс өскен 
балалардағы терең эмоциялық жайсыздықтың 
да, сондай-ақ ұдайы алаңдаушылықтың  да 
сал дары болып табылады. Бұл балаларда жеке 
құндылық туралы түсініктері, әлеуметтік нығаю 
жолдарының болмауынан терең эмоциялық жай-
сыздықты бастан кешіп, оның соңғы агрессивтік 
мінез-құлыққа айналуы. Міне, жетім балалардың 
қоршаған ортаға әлеуметтенуінің қиындығының 
өзі осыдан көрініс береді.

Қазақстандық ғалым А.Т. Ақажанованың  
жа бық мекемеде тәрбиеленушілердің де-
виант  тық мінез-құлықтарын зерттеуге ар-
нал  ған көп жылдық зерттеуінде, қазіргі 
таң да ата-ана қамқорлығынан айырылған ба-
ла ларды тәрбиелейтін интернат типтес ме-
ке ме лерде тәрбиеленушілердің көпшілігі 
әлеу мет тік жетімдер екендігін айта келе, кәме-
летке толмаған жасөспірімдердің және тәр-
биеленушілердің қатыгездіктері, агрессивтік 
мінез-құлықтарының қалыптасуы мен олардың 
көрініс беруіндегі түрткі болатын негізгі фак-
торларды атап көрсетеді. Олар эмпатияның 
жоқтығы, өзін-өзі сыйлау мен өзін-өзі бағалаудың 
төмендігі, отбасында материалдық қажеттіліктің 
қанағаттанбауы, қолайлылықтардың жетіспеуі, 
жағымды ахуалдың болмауы, өмірде кездескен 
сәтсіздіктерден уақытша болса да құтыламын 
деген қате оймен ішімдікке салыну, үйден қашу, 
үлкендердің бақылауынан тыс қалу немесе ата-
ананың шектен тыс қадағалауы және т.б. жайт-
тар [9].

Қазіргі кездегі осы мәселе төңірегінде от-
басында тәрбиеленген балаларда қарым-қа-
тынастың жетіспеуі, тәрбие-білімнің сапасыз-
дығы, әртүрлі үй шаруа еңбектеріне бейімсіздігі, 
әлеуметтік, экономикалық себептермен қатар 
ата-ананың рухани-адамгершілік тұрғыда азғын-
дауынан және т.б. жағдайларға байланысты 
қоғамдағы жастарда теріс құбылыстар көрініс 
табады.

Е.М. Рыбинскийдің көзқарасында, әлеумет-
тік жетімдік – отбасында ата-аналық парызда-
ры мен міндеттерін орындамауы салдарынан 
балаларының қараусыз қалу құбылысы [10].

Психолог Т.И. Юферева интернатта тәрбие-
ленуші жасөспірімдердің жыныстық ерек ше-
ліктерінің қалыптасуына байланысты арнайы 
зерттеулер  жүргізді.  Онда жетім жасөспірімдер-
дің мотиві, құндылық бағдарлары, өзін әйел не-
месе ер адам ретінде қабылдауларын, сонымен 
қатар оларда қалыптасқан түсініктерін іс жүзіне 
асырудағы мінез-құлықтың өзгеше тәсілдерін 
қарастырады. Ол интернат жасөспірімі мен от-
басында өскен жасөспірімдерге «Мен қазіргі 
әйел мен ер адамды қалай елестетемін» деген 
тақырып бойынша шығарма жаздыру арқылы 
тексереді. Зерттеу қорытындысында отбасында 
өскен жасөспірімдерде бірінші орында әйел мен 
ер адам бейнесінде отбасы туралы түсінік тұрады 
және бұл ұғымдар жағымды сипаттарға толы. 
Ал интернат тәрбиеленушілерінде, бір жағынан, 
әйел және ер адам бейнесінде өзі аз орынды 
алатыны, екінші жағынан, отбасы туралы ойла-
ры түсініксіз, көмескілігімен, абстрактілігімен 
ерекшеленетіні, жағымсыз эмоциялық пікірлер 
басым болғандығы мәлім болды [11].

Бұл зерттеу нәтижесінен бізді ойландыра тын 
мәселе: егер интернат тәрбиеленушісі гендер-
лік сәйкестік үлгілерін өздерін қоршаған қарсы 
жыныс өкілінен алатын болса, жақсы әйел мен 
жақсы ер адам, ана мен әке үлгілерін олар қайдан 
алмақ. Отбасы психологиясы саласындағы 
мамандардың айтуынша, балалар өз отбасында 
ереже бойынша, ата-ананың мінез-құлқын тура 
және дәлме-дәл әкесін және анасын қайталайды. 

А.М. Прихожан, Н.Н. Толстых, М.И. Ли-
сина жүргізген зерттеулер қорытындысы бой-
ынша, егер қалыпты отбасында тәрбиеленген 
жасөспірімнің өз әдемілігі туралы қарсы жы-
ныс өкіліне айтуы өте сирек кездессе, интер-
натта мұндай фактілерден көз аша алмайсыз. 
Сондықтан да олар жыныстық кезеңді ерте бас-
тап, одан ұялмайды, қайта мақтан етеді. Егер 
белгілі бір себептерге байланысты жігіт пен қыз 
сексуалды серіктес ретінде «бір-біріне керек 
болмаған жағдайда» бұл әжептәуір әңгімеге ай-
налады [12].

В.С. Мухинаның пікірінше, мұндай жас-
өспірімдердің мінез-құлқындағы ауытқу шы-
лықтың  негізгі себептері «сүйіспеншілікке  қа-
жет тіліктің» орындалмауы, бұл жасөспірімдердің 

жеке тұлғасының бұзылуына әкеледі. Ата-ана-
ның сүйіспеншілігіне қанықпаған бала тәр-
биеге көнбей, даму барысындағы тұлғалық 
қиындықтарға, эмоциялық күйзелістерге бейім, 
өтірік айту мен көреалмаушылық сезімдерге 
тез бой алдырады. Л.С. Славинаның айтуын-
ша, мұндай аффективті реакциялар (төбелесу, 
агрессия, тұрпайылық) өмірдегі маңызды қажет-
тіліктерге қанағаттанбаған баланың қорғаныш 
реакциясы болып табылады, ол сол арқылы өз 
мүмкіндіктерінің бағасын төмендетпеуге тыры-
сады [13].

Өз өмірінде отбасылық өмірді көрмей 
өскен бала алдағы өмірінде де қалыпты от-
басы құрып кетуі өте қиын нәрсе. Елбасымыз  
Н.Ә. Назарбаев 2012 жылдың 14 желтоқсанында 
«Қазақстан-2050» стратегиясы қалыптасқан мем -
лекеттің жаңа саяси бағыты» атты Қазақстан 
халқына жолдауында жарияланғандай: «Елбасы 
ретінде мен әрбір сәбидің құқығы қорғалуын та-
лап ететін боламын. Біздің топырағымызда туған 
кез келген сәби – қазақстандық. Және мемлекет 
оны қамқорлығына алуға тиіс. Мен ажырасуға 
қарсымын, жастарды отбасы құндылығы, ажы-
расудың қасірет екендігі рухында тәрбиелеу керек, 
өйткені оның салдарынан, ең алдымен, балалар 
зардап шегеді. «Әкесі қой баға білмегеннің баласы 
қозы баға білмейді». Бала тәрбиесі – тек ананың 
емес, ата-ананың екеуінің де міндеті»  [14], деп 
жастардың алдына үлкен жауапкершілік пен 
міндет артады. Яғни әрбір бала болашақта берік 
отбасы болуы үшін, ол отбасылық өмірде дұрыс 
тәрбиеленуі керек екендігін ескертеді.

Әлеуметтік жетімдіктің проблемалары мен 
салдары, қараусыздықтың алдын алу шарала-
ры, сәтсіз құрылған отбасылармен жұмысты 
ұйымдастыру И.Ф. Дементьев, А.А. Шульгин, 
Л.Я. Олиференко, Е.М. Рыбинский, В.М. Це-
луйко, Ослон В.Н., Овчарева Р.В., Казанская 
В.Г., Ауталипова У.И., Садвакасов З.М. және т.б. 
ғалымдардың еңбектерінде көрініс тапқан.

Әлеуметтік жетімдіктің салдары балалар 
үшін өте ауыр және олардың кейінгі өмірлерінде 
де көрініс береді. Тұқым қуалаушылық, биоло-
гиялық және жағымсыз әлеуметтік факторлар 
– ата-ананың қарауынсыз қалған балалардың 
дамуындағы түрлі ауытқушылықтардың себеп-
тері болып табылады. Психологиялық, дә рі-
герлік, педагогикалық және әлеуметтік пробле-
малар балалар үйінің тәрбиеленушілеріне тән 
болып келеді.

Әлеуметтік жетімдіктің тағы бір себеп-
теріне: халықтың материал дық жағдайының 
күрт төмендеуі, ата-аналардың жұмыссыздығы, 
елдегі әлеуметтік-экономикалық дағдарыстар, 
білім беру мен тәрбие жүйесіндегі өзгерістер, 
білім беру мен мәдениет салаларының жеке-
меншікке айналуы және төлемақысының өсуі, 
экологиялық, стихиялық апатты жағдайлар және 
т.б. Бұл фактілер адамның санасына жағымсыз 
әсер етіп, нәтижесінде отбасылық қарым-
қатынастарға кері ықпалын тигізеді. Оның сал-
дарынан демографиялық көрсеткіш төмендейді, 
ажырасу жағдайлары, толық емес отбасылар 
көбейеді, үй-күйі жоқ кезбе балалар пайда бола-
ды.Осы мәселелерге қатысты мемлекет те өз ша-
масы келгенше қолдаулар көрсетуде. 2012 жылғы 
10 тамыздағы жағдай бойынша республикада 87 
мектеп (3-еуі балалардың құ қықтарын қорғау 
департаменттерінің, 33-і білім бөлімдерінің, 
26-сы жетім балалар мен ата-анасының қам-
қорлығынсыз қалған балаларға арналған 
ұйым дардың,  25-і жалпы орта білім беретін 
мектептердің жанында) пен 58 қызмет (4-еуі 
білім бөлімдерінің, 20-сы жетім балалар мен ата-
анасының қамқорлығынсыз қалған балаларға 
арналған ұйымдардың,  34-і жалпы орта білім 
беретін мектептердің жанында) жұмыс істейді. 
2012 жылғы 1 қаңтар мен 10 тамыз аралығында 
мектептер мен қызметтер 9763 адамды қам-
тыған 297 түрлі іс-шара мен 2902 кеңес өткізді.  
Соның ішінде 551 тұрақты тыңдаушы қатысқан 
116 сабақ өткізілді.  104   оқыту семинарларына 
1645 адам, оның ішінде, 402 (24 %) өз отбасы-
на бала қабылдауға ниетті азаматтар қатысты. 
4304 қамқоршыға, қорғаншыға, патронаттық 
тәрбиешіге және бала асырап алуға тілек 
білдірген азаматқа заңдық, психологиялық және 
педагогикалық (заңдық сұрақтар бойынша 1079 
(36%), педагогикалық және психологиялық сұ-
рақтар бойынша 1828 (61%) адамға) көмек 
көрсетілді [15].

Бас прокуратураның әлеуметтік-эконо-
ми калық саладағы заңдылықты бақылау бо-
йын ша департаментінің бастығы Қанат Сейд-
ғапбаровтың мәлімдеуінше, соңғы 7 жылда 
14 мың баланың 832-сі ғана, яғни 6 пайызы 
бекітілген үйлеріне оралған. Ал мемлекеттен 
823-і (5,8 пайызы) ғана пәтер алыпты. Балалар 
үйінен тәрбие алып шыққандардың 12 мыңнан 
астамында баспана жоқ. Оның ішінде тек жар-
тысы ғана тіркеуде тұр екен. Ал баспанаға зәру 

жетім балалардың жоғары көрсеткіші Шығыс 
Қазақстан, Қарағанды, Қостанай, Ақмола об-
лыстарында анықталған. «Бүгінде интернаттық 
мекемелердегі 10 мың 887 тәрбиеленушінің 6 
пайызында немесе 700-ге жуығында бекітіл ген 
баспанасы  бар. Баспана кезегінде 8 мың нан ас-
там бала тұр немесе 81 пайызы», – деді департа-
мент басшысы. Сондай-ақ Қа нат Сейдғапбаров 
қамқорлығын алушылар мен патронат 
тәрбиешілерге төлемдерді арт тыру арқылы 
интернаттық мекемелерде жетімдердің санын 
төмендетуге болатынын  айтып өтті. Қазақстанда 
ата-анасыз қалған 34 мың баланың тек 2 мыңы 
немесе 6 пайызы ғана патронаттық тәрбиеде 
екен. Департамент басшысының пікірінше, бұ-
ған қам қорлыққа алу мен патронаттық тәрбие 
берудің жеткіліксіз деңгейде қаржыландырылуы 
себеп болуы мүмкін. «Мәселен, интернаттың 
бір тәрбиеленушісіне ай сайын 70 мың теңгеден 
астам қаржы қарастырылады. Ал қамқорлыққа 
алушыларға бір бала үшін 17 мың теңге, патро-
нат тәрбиелеушілерге 27 мың теңге бөлінеді», – 
дейді Қ.Сейдғапбаров. Сондай-ақ департамент 
басшысы қазіргі кезде баспана алу бойынша 2 
мың бала негізінен бюрократиялық себептер дің 
салдарынан кезекке тұрғызылмағанын, ал кей 
жағдайларда жетімбалалардың өздерінде бол ған 
баспаналар олардың иелігінде сақталмай жата-
тынын мәлім етті. Балалар үйлеріне мемлекет 
жылына 8 133 миллион теңге жұмсайды екен. 
Бұл қаржының жартысы балалардың тамағы мен 
киім-кешегіне, шамамен 15 пайызы коммуналдық 
шығындарға, ал қалғаны жұмысшылардың 
жала қысына бағытталатынын айтып өткен Білім 
және ғылым вице-министрі Саят Шаяхметов 
жетім балаларға баспана уақытылы берілмеген 
жағдайда, әкімдік қызметкерлері жазаланаты-

нын мәлімдеді. «Қазақстан Республикасының 
кейбір заңнамалық актілеріне жетім бала-
лар мен ата-анасының қамқорлығынсыз қал-
ған балалардың тұрғын үйге құқықтарын 
қамтамасыз ету мәселелері бойынша өзгерістер 
мен толықтырулар енгізу туралы» заң жобасы 
парламентке енгізілген. Вице-министрдің ай-
туынша, құжат қабылданған жағдайда жетім 
балалар мемлекеттік тұрғынүй қорынан баспа-
на алуға бірінші кезектегі құқыққа ие болады. 
Заң жобасында жетім балалардың құқын ба-
спана бойынша уақытылы қамтамасыз етпегені 
үшін жергілікті атқарушы органдардың лауа-
зымды тұлғаларына әкімшілік жауапкершілік 
қарастырылған [16]. 

Ата-анасының қамқорлығынан айырылған 
ба лалар шарасыз, дәрменсіз және қашып ба-
рар жері жоқ. Бұл шешімін табуы тиіс болған 
ең өткір мәселе, ата-анасының қамқорлығы-
нан айырылған балалар тәлім-тәрбие ала-
тын мекемелердің жұмысын мейлінше ашық 
етуге және балалардың құқын қорғауға мүм-
кіндік беретін тетіктерді табу қажет. Бүл дір-
шіндер 3-4 жасқа дейін Ден саулық сақтау, 
мек тепті аяқтағанға дейін Білім және ғылым 
министрлігінің құзырында болады. Мектеп 
қабыр ғасынан шыққаннан кейін Еңбек және 
халықты әлеуметтік қорғау министрлігіне жүгі-
неді. Нәтижесінде соңында барар жер таппай 
қалады. Олардың мектептен кейінгі өмірлерін 
ешкім қадағаламайды, әр бала өзінің мектептен 
кейін қайда баратындығын ойлап, алаңдайды, 
қорқыныш пен өмір сүреді. Осы жүйе басы-
нан аяғына дейін дұрыс жолға қойылса, мүмкін 
отбасында тәрбие алған балалар мен меке-
мелерде тәрбиеленген балалардың арасында 
айырмашылық қатты алшақтамайтын еді. 

